
Niċċelebraw il-Ħajja Umana

Is-sejħa biex “niċċelebraw il-ħajja umana”

Ġeneralment, meta wieħed jiċċelebra, inissel ferħ f’dawk kollha ta’ madwaru u l-istedina tiegħu “għaċ-ċelebrazzjoni” tiġi milqugħa minn bosta. Imma mhux dejjem hekk. Xi drabi jista’ ikun li wieħed jiċċelebra għal raġuni li toffendi jew hija ta’ niket għal xi ħadd ieħor. Hekk ngħidu aħna meta fi tmiem partita tal-futbol, it-tim rebbieħ jiċċelebra r-rebħa tiegħu u għalhekk jifraħ bit-telfa tat-tim l-ieħor. Hemm każi oħra nqas kompettitivi, fejn wieħed inġustament jifraħ bit-tbatija tal-ieħor. 
Biss hemm drabi oħrajn meta ċ-ċelebrazzjoni tas-sewwa toħloq rifjut f’min dik is-sewwa u dik il-vertita’ tiskomodah. Għal min hu dixxiplu ta’ Kristu, din ir-reazzjoni ta’ rifjut mhijiex sorpriża jew xi ħaġa ġdida għax mexjin wara Dak li ġie f’daru u niesu ma laqgħuhx (Ġw 1, 11), li jistieden għal festa tat-tieġ imma l-mistednin jagħżlu li ma jiħdux sehem (Mt 22, 1-24). 

Għaldaqstant, id-dibattitu u r-reazzjonijiet li qamu minħabba l-Ittra Pastorali tal-Isqfijiet tagħna, għalkemm wieħed jibqa’ milqut u mnikket minn ċerti dikjarazzjoni u atteġġjamenti, m’għandhomx itellfu minn dak li r-rgħajja tagħna qed jistednuna nagħmlu, jiġifieri, “niċċelebraw il-ħajja umana”. F’idejna qed jaslilna dokument li jiġbor fih fil-qosor dak li “l-komunita’ Kattolika f’pajjiżna” u “dawk ħutna Maltin u Għawdxin ta’ rieda tajba” għandhom ikunu jafu sabiex jiffurmaw tajjeb il-kuxjenza tagħhom “dwar suġġett daqshekk qaddis u fundamentali bħalma huwa l-ħajja umana” (par. 2).

Din iċ-ċelebrazzjoni tista’ tiftiehem jekk aħna u naqraw l-Ittra Pastorali nżommu f’għajnejna l-prinċipju tal-caritas in veritate, bħalma jgħidulna Mons. Cremona u Mons. Grech qabel jippreżentaw it-tagħlim tal-Knisja fuq il-fertilizzazzjoni in vitro (IVF): “Il-karita’ u l-verita’ jmorru flimkien, u hi l-Verita’ li tassigura l-karita’ awtentika” (par. 7). Huwa dan il-prinċipju li jmexxi lill-Knisja biex twassal il-vuċi tagħha u tagħti l-ġudizzju etiku tagħha dwar ir-riċerka u l-metodi tekniċi fil-qasam tat-tnissil tal-bniedem.
X’inhi l-Verita’? Il-Verita’ li twassal il-Knisja mhijiex kunċett, imma l-persuna ħajja ta’ Kristu li juri lilu nnifsu bħala l-Verita’ (Ġw 14,16). Bħalma jgħallem il-Konċilju Vatikan II, fil-Kostituzzjoni Pastorali dwar il-Knisja u d-dinja, Gaudium et spes, huwa “biss fil-misteru tal-Verb Inkarnat li jiddawwal verament il-misteru tal-bniedem” (n. 22). Il-Knisja ġiet afdata bil-missjoni li xxandar din il-Bxara t-Tajba, lil Kristu, Dawl tad-dinja, u din il-missjoni jaqduha l-Papa u l-Isqfijiet f’komunjoni miegħu. Infatti, bħalma tgħallem Kostituzzjoni oħra tal-Konċilju, Dei Verbum, huwa l-maġisteru ħaj tal-Knisja, li jeżerċita l-awtorita’ tiegħu fl-isem ta’ Ġesu’ Kristu, li għandu l-uffiċċju li jinterpreta b’mod awtentiku l-kelma ta’ Alla, miktuba u mwassla (n. 10). L-Iskrittura Mqaddsa, it-Tradizzjoni Mqaddsa tal-Knisja (tradizzjoni mhux fis-sens ta’ użanza imma fis-sens veru tal-kelma latina tradere, jiġifieri dak li ġie mgħoddi lilha minn Ġesu’ u li baqa’ jiġi trasmess mill-Appostli għas-suċċessuri tagħhom tul is-sekli), u l-Maġisteru ma jistgħux jiġu mifruda minn xulxin. 

Il-fidi u x-xjenza (par. 4-8)

Biex tiċċelebra, tajjeb li tkun ċert li għandek għalfejn tiċċelebra. Inkella l-festa tista’ tinbidel f’dispjaċir u f’niket. Hekk ukoll biex niċċelebraw il-ħajja umana, inridu nifhmu x’qegħdin niċċelebraw.

Imma ma nridux naħsbu li din hi ċelebrazzjoni ta’ min jemmen fi Kristu biss jew li m’għandhiex għeruq f’dak li tgħallem ix-xjenza. L-Isqfijiet jiddedikaw sensiela ta’ paragrafi biex jispjegaw ir-rapport li għandu jkun hemm bejn il-fidi Nisranija u x-xjenza fl-ambitu tat-tnissil tal-ħajja. Dan għaliex ix-xjenza waħidha tara l-fatti imma ma tistax tfiehem is-sinifikat. Ix-xjenza mhijiex l-uniku għajn tal-għerf uman. Mhuwiex l-unika lenti li bih nistgħu nkunu nafu r-realta’. Ir-rispett lejn ix-xjenza jfisser li nħallu lix-xjenza tkun xjenza, tibqa’ riċerka tal-verita’, imma li ma ssir qatt idejoloġija.
Ir-riċerka xjentifika mħollija waħidha tista’ twassal biex wieħed jaħseb li għax ħaġa hija teknikament possibli, allura hija moralment aċċettabli. Ix-xjenza, bħalma jgħidu r-rgħajja tagħna huma u jirreferu għall-kelmiet tal-Papa Benedittu XVI, tista’ issir “xjentiżmu”, idejoloġija li tqis li l-uniku kriterju li għandu jmexxi r-riċerka huwa dak li jara jekk xi ħaġa hix possibli ssir jew le u mhux tant jekk hijiex moralment tajba jew ħażina. Fil-qasam tat-tnissil tal-ħajja dan ix-xjentiżmu qed iwassal biex il-bniedem li jitnissel jitqies bħala prodott, materjal bijoloġiku. Biex ngħidu hekk, ix-xjenzat ma jibqax kapaċi “jara” il-bniedem imma biss massa ta’ ċelluli, jitlef il-ħarsa umana biex għax ikollu teknika. Jitlef anki s-sens ta’ meravilja li hemm marbut mal-bidu tal-ħajja umana. Ix-xjenzat li jaqra kollox, biex nużaw espressjoni, “bil-lenti kiesħa tal-mikroskopju” , ma jibqax jara fit-tnissil tal-bniedem ġrajja (“event”) imma proċess, mhux tant il-bidu tal-ħajja umana imma l-bidu ta’ ħajja organika kwalsiasi. Għalih il-ħajja umana ma tibqax ċelebrazzjoni, imma proċedura teknika. 

F’diskors ieħor importanti fuq ir-relazzjoni bejn il-fidi u x-xjenza li għamel f’Mejju li għadda, il-Papa stqarr illi “mogħni b’ħafna mezzi, imma mhux daqstant ieħor b’finijiet, il-bniedem ta’ żmienna jgħix spiss ikkundizzjonat mir-ridużjoniżmu u r-relativiżmu, li jwasslu biex jintilef is-sinifikat tal-affarijiet” (Diskors, 3 ta’ Mejju 2012). Il-fidi tagħna Kristjana hija l-fidi tal-Logos, tal-Verb, li joħloq kulma jeżisti u jmexxi l-intelliġenza tal-istorja. Huwa l-Logos, Kristu nnifsu, li jdawwal ir-realta’ tagħna. 
Mhux ta’ b’xejn kien dan id-Dawl li wassal lill-insara tul l-istorja tal-Knisja biex jistħarrġu aktar u jiżviluppaw ix-xjenzi. Ilkoll nafu li l-iżviluppi sinifikattivi tal-mediċina u tal-kura, u anki l-ewwel studji importanti fuq l-eredita’ ġenetika seħħew ġewwa l-monasteri u l-abbazziji. L-istorja tixhed li l-fidi mhix kontra x-xjenza, anzi l-istess fidi twassal biex insiru nafu aħjar u ntejbu l-ħajja tal-bniedem. Bħalma naqraw fl-Ittra Pastorali: “il-Knisja, fid-dawl tal-verita’ magħrufa mir-raġuni naturali u msaħħa mir-Rivelazzjoni, dejjem ħeġġet għall-approfondiment tax-xjenza għas-servizz awtentiku tal-bniedem” (par. 6).
Il-metodi tal-prokreazzjoni assitita

Tajjeb għalhekk nibdew b’daħla qasira biex niddeskrivu l-proċeduri prinċipali marbuta ma’ dik li tissejjaħ “prokreazzjoni assistita”. L-Ittra Pastorali tittratta prinċipalment l-IVF li hija teknika fejn it-tnissil ma jsirx fil-ġisem (in vivo) imma ’l-barra mill-ġisem uman (in vitro). Proprjament nitkellmu mill-proċedura IVFET: In vitro fertilization and embryo transfer. Hija proċedura li tikkonsisti f’żewġ fażijiet: l-ewwel fażi hija li jinġabru l-gameti (l-isperma tar-raġel u l-bajda tal-omm). Ġeneralment l-bajda tinġabar billi jsir trattament ormonali ta’ hyper-stimulation sabiex l-ovarji jipproduċu aktar minn bajda waħda biex jinġabru. L-isperma ġeneralment tinġabar permezz tal-masturbazzjoni u l-ġbir tas-semen tar-raġel. Il-bajda tiġi iffertilizzata fil-laboratorju u mbagħad l-embrijun jiġi trasferit fil-ġuf tal-mara (embryo transfer). Meta jkun hemm każ fejn l-ispermi tar-raġel huma dgħajfa, ikun meħtieġ li l-isperma tiġi direttament injettata fil-bajda. Hawn il-proċedura tissejjaħ ICSI: Intra-cytoplasmic sperm injection. L-istatistiċi jindikaw li fl-2008 ‘il fuq minn 40% tal-proċeduri tal-IVF użaw din it-teknika tal-ICSI.

Biss, inridu ngħidu li teżisti ukoll li hemm ukoll dawk il-proċeduri fejn il-fertilizzazzjoni sseħħ fil-ġisem (intrakorporeja). L-artificial insemination hija waħda minnhom. Din tikkonsisti fi tliet fażijiet: l-ewwelnett ikun hemm trattament ormonali biex isseħħ l-ovulazzjoni (jiġifieri biex l-ovari tal-mara jipproduċu l-bajda); imbagħad ikun hemm il-ġbir tal-isperma li tiġi eventwalment trattata; imbagħad iseħħ it-trasferiment tal-isperma fil-partijiet ġenitali femminili (il-vaġina, fic-cervix, fil-fallopian tube jew fl-intraperitoneum). F’dan il-każ il-fertilizzazjoni sseħħ b’mod naturali. Proċedura oħra fejn il-fertilizzazjoni ssir fil-ġisem uman hija l-GIFT, il-Gamete Intra Fallopian Transfer. Hawn ukoll isir it-trattament ormonali għall-ovulazzjoni, imma l-bajda tiġi miġbura. Anki l-isperma jiġi miġbur. Il-gameti maskili u femminili jiġu mbagħad trasferiti flimkien fil-fallopian tube imma bejniethom ikunu mifruda minn bużżieqa tal-arja u mbagħad eventwalment il-fertilizzazjoni sseħħ ġewwa l-Fallopian tube.    

F’dawn il-proċeduri kollha li semmejna niddistingwu bejn proċedura omologa u proċedura eterologa. Proċedura omologa hija meta jintużaw il-gameti tal-koppja stess mentri dik eterologa hija meta wieħed jew iż-żewġ gameti huma ta’ terzi persuni u mhux tal-koppja. 

Kif turi l-Ittra Pastorali l-Knisja mhijiex kontra l-progress xjentifiku imma għandha kriterji biex tgħarbel proċedura minn oħra u tagħti ġudizzju etiku fuqha. Il-Knisja mhijiex kontra kull tip ta’ proċedura anzi “jistgħu jkunu aċċettati dawk il-metodi tekniċi li jgħinu l-att konjugali personali biex jilħaq l-iskop li titnissel ħajja umana” (par. 11). Hawn jinsab implikat il-kriterju tal-adiuvatio naturae (l-għajnuna/l-assistenza lin-natura). Kien hemm min ikkritika lil Knisja li ma tridx li l-bniedem jgħin lin-natura u għalhekk isostnu li b’dan ir-raġunament allura l-Knisja m’għandhiex taċċetta l-interventi tal-mediċina li jsalvaw il-ħajja tal-bniedem. Dan mhuwiex minnu. Il-bniedem hu mogħni bl-intelliġenza mill-Ħallieq biex itejjeb il-ħajja tiegħu u dik ta’ bnedmin oħra. Imma fil-każ tal-IVF u proċeduri jixxiehbu, il-bniedem mhux qiegħed jgħin in-natura imma jissostitwixxi lin-natura. Bħalma jgħallem moralista teologu Taljan, Maurizio Pietro Faggioni (La vita nelle nostre mani, Edizioni Camilliane, Torino 2004, 322), hawn it-terminu ta’ “natura” m’għandux jiftiehem f’sens fiżiċista (f’sens ta’ ġisem, organi biss) imma f’sens personalista, jiġifieri bħala n-natura tal-bniedem, l-essenza tiegħu li tagħmlu bniedem, li tagħmlu uman. Allura b’natura nifhmu dawk ir-realtajiet u dinamiżmi li jaħdmu flimkien biex isawwru lill-persuna fid-diversi aspetti u dimensjonijiet tagħha bħala persuna korporeja u spiriwali, ġisem u ruħ. Allura meta l-Knisja tikkundanna dawk it-tekniċi li, bħalma jgħallem Ġwanni Pawlu II fl-enċiklika Evangelium vitae, jifirdu l-prokreazzjoni mill-kuntest kollu kemm hu uman tal-att konjugali (n. 14).

Infatti, fil-verita’ il-frażi “fekondazzjoni assistita” jew “prokreazzjoni assistita” meta nitkellmu fuq l-IVF u fuq l-ICSI mhijiex korretta. Anzi hija qarrieqa għax fil-fatt f’dawn il-proċeduri ma tingħatax assistenza imma l-fekondazzjoni sseħħ ’il-barra mill-ġisem tal-konjuġi permezz tal-azzjonijiet ta’ terzi persuni li bil-ħila u l-kompetenza teknika tagħhom iwasslu għas-suċċess tal-intervent. Il-filosofu Taljan Vittorio Possenti (Il Principio-persona, Armando Editore, Roma 2006, 140) jgħid illi meta hemm assistenza l-bniedem li jiġi assistit jibqa’ s-suġġett ewlieni, awtonomu u iniżjatur ta’ proċess vitali li ma jiġix imneżżgħa mill-modalita’ naturali tiegħu filwaqt li l-assistenza tillimita ruħha biex tgħin. Imma fl-IVF “it-tekniċi” jieħdu post iż-żewġ suġġetti (dawk li ser ikunu omm u missier). Il-kirurgu u bioetiċista Adriano Bompiani (Bioetica dalla parte dei piu’ deboli, Bologna 1994, 147) infatti jissuġġerixxi li f’dawn il-każijiet wieħed jitkellem minn “tecniche di riproduzione artificiale”. 
Sejrin naraw f’aktar dettall għalfejn l-IVF hija teknika moralment ħażina, kif inhija wkoll l-ICSI u proċeduri ta’ dan it-tip. Dwar l-artificial insemination omologa jidher li hemm qbil fost il-moralisti Kattoliċi li hija amissibli fil-linja ta’ prinċipju kemm il-darba ma tiħux post l-att konjugali li jista’ iseħħ b’mod naturali huwa u jirrispetta s-sinifikat unittiv u s-sinifikat tal-apertura għall-ħajja. Fil-qosor bħalma jistqarr id-dokument Dignitas personae huwa u jikkwota d-Donum vitae, “Homologous artificial insemination within marriage cannot be admitted except for those cases in which the technical means is not a substitute for the conjugal act, but serves to facilitate and to help so that the act attains its natural purpose” (n. 12). Il-Kardinal Elio Sgreccia, bioetiċista ta’ fama internazzjonali li għal bosta snin mexxa l-Pontificia Accademia Pro Vita li tieħu ħsieb tittratta t-temi li għandhom x’jaqsmu mal-ħajja, jikkumenta illi fil-każ ta’ inseminazzjoni “artifiċjali” tingħata għajnuna teknika sabiex is-semen li jiġi eġakulat fl-ambitu u f’koinċidenza mal-att konjugali jista’ jingħaqad maċ-ċellula tal-bajda u jġib fis-seħħ il-fekondazzjoni (Manuale di Bioetica, vol. 1, 625). Għalkemm is-semen jiġi miġbur mir-raġel, dan jiġi miġbur permezz ta’ condom li r-raġel juża’ waqt l-att konjugali. Hawnhekk il-condom mhux qed jintuża biex l-att konjugali jkun magħluq għall-ħajja imma sabiex l-att konjugali jkun jista’ jingħata għajnuna teknika biex jinfetaħ għall-ħajja. Jgħid Faggioni illi “l-att konjugali u l-konċepiment huma mifruda fiż-żmien (bħalma fl-aħħar mill-aħħar jiġri fin-natura), imma jibqgħu f’għaqda stretta kemm ta’ sinifikati (unittiv u apertura għall-ħajja) u kemm ta’ intenzjoni: dak l-att konjugali huwa l-oriġni ta’ din il-ħajja umana” (Manuale di bioetica, 325).  

Dwar il-GIFT u proċeduri analogi d-diskussjoni għadha għaddejja, filwaqt li hija ċara l-posizzjoni tal-Knisja fuq l-IVF, l-ICSI u proċeduri bħalhom. Fuq l-IVF u t-tagħlim tal-Knisja ser nitkellmu aktar ‘il-quddiem. 
Id-dokumenti prinċipali tal-Maġisteru

L-Ittra Pastorali għaldaqstant, f’sintonija mat-tagħlim tal-Maġisteru tal-Knisja, tiċċelebra l-ħajja umana billi teħodha kontra dawk il-proċeduri li joffendu d-dinjita’ tagħha. Id-dokumenti prinċipali tal-Maġisteru f’dan il-qasam – u li fuqhom hija mibnija l-Pastorali – huma tliet dokumenti maħruġa mill-Kongregazzjoni għad-Duttrina tal-Fidi: id-dikjarazzjoni De abortu procurato fuq l-abort prokurat (18 ta’ Novembru 1974); l-istruzzjoni Donum Vitae fuq ir-rispett tal-ħajja umana li qed titwieled u d-dinjita’ tal-prokreazzjoni (22 ta’ Frar 1987); u l-istruzzjoni Dignitas Personae fuq xi kwistjonijiet tal-bioetika (8 ta’ Settembru 2008); u l-Ittra Enċiklika tal-Papa Ġwanni Pawlu II, Evangelium vitae fuq il-valur u l-invjolabilita’ tal-ħajja umana (25 ta’ Marzu 1995). 
Mit-tnissil hemm il-ħajja tal-persuna umana

Il-Knisja tibni l-argument tagħha billi titlaq minn dak li turi l-evidenza xjentifika. Infatti jidher li l-Knisja għandha rispett lejn ix-xjenza għax ma tgħawwiġx il-verita’ xjentifika biex tiġġustifika l-argumenti tagħha imma taqra, tilqa’ l-evidenza xjentifika dwar il-bidu tal-ħajja tal-bniedem.

Infatti, fir-rigward tat-tnissil tal-bniedem, il-Knisja ma tgħallem xejn li jmur kontrarju għall-evidenza xjentifika li taslilna mill-bijoloġija. Il-bijoloġija, in kwantu xjenza empirika, jiġifieri mibnija fuq dak li tosserva, għandha l-kompitu li taqra r-realta’ naturali. Biss il-bijoloġija waħidha ma tistax tgħidilna li dak il-bniedem li jiġi mnissel huwa persuna li għandha dinjita’. Dan huwa kompitu tal-ħsieb tal-bniedem, tal-filosofija msejħa antropoloġija li ma tistax tiġi injurata, għax inkella nerġgħu naqgħu fin-nasba li naraw il-bniedem biss bħala ċelluli, nervaturi, organiżmu u xejn aktar: u din mhijiex il-verita’ kompleta dwar il-bniedem.

Mill-istudji li jitrattaw il-bidu tal-ħajja tal-bniedem joħroġ ċar li minnufih malli l-bajda tal-mara tiġi ifferlizzata min-nukleu tal-isperma tar-raġel għandna individwu apparteneti għall-ispeċi umana għax sa minn dak il-ħin tal-fertilizzazzjoni, mill-mument tal-kostituzzjoni żigotika tiegħu, hu għandu patrimonju ġenitiku, id-DNA, li għandu sekwenzi ġenetiċi li huma speċifikament umani. Din l-informazzjoni ġenetika tindika ħolqien ta’ individwu ġdid li mhuwiex sempliċiment iż-żieda tal-kromosomi tar-raġel mal-kromosomi tal-mara, imma aktar milli “riżultat” jew “prodott” għandna entita’ għal kollox ġdida, entita’ li hija l-bniedem uman li permezz tal-informazzjoni ġenetika li għandu ġġorr fih il-programm biex jiżviluppa. Dan l-iżvilupp għandu tliet karatteristiċi bijoloġiċi: il-koordinament tal-ġeni bejniethom; il-kontinwita’ fit-tiswir tal-organiżmu; u l-gradwalita’ ta’ proġett individwali uniku li jgħaddi minn struttura aktar sempliċi għal struttura aktar kumplessa. Dan it-tagħrif huma l-verita’ li taslilna mit-tobba li jistudjaw l-ewwel fażijiet tal-ħajja tal-bniedem uman. L-informazzjoni bijoloġika tindikalna li mit-tnissil għandna quddiem ħajja individwali ta’ bniedem. Quddiem din l-evidenza wieħed ma jistax jiċħad li mhuwiex hekk. Saħansitra l-Warnock Report ma jistax jiċħad din l-evidenza. 

Dan ir-rapport kien sar mill-Kummissjoni Warnock li fl-1984 ġiet imwaqqfa fl-Ingilterra biex tistħarreġ fuq il-fertilizzazzjoni umana u l-embrijoloġija u tagħti tweġiba għall-problemi li kienu qamu minħabba l-fekondazzjoni ’il-barra mill-omm (extra-korporja) u fuq l-embrijuni in vitro. Dan ir-rapport kien ħareġ bid-deċiżjoni li l-embrijun uman seta’ jiġi użat fl-ewwel erbatax-il jum mit-tnissil bl-argument li ma jkunx għadu ippjanta ruħu fl-uteru tal-omm. Sena wara fl-1985 ġiet imdaħħal it-terminu pre-embryo biex tfisser il-fażi qabel ma tifforma “the first streak”, jew bi kliem aktar sempliċi, qabel ma jimpjanta ruħu fl-uteru. L-argument li ġabu kien li f’din l-ewwel fażi l-pre-embrijun jista’ jinqasam fi tnejn u jagħti bidu għal żewġ individwi (tewmin monożigoti, ċioe’ li ġejjin mill-istess bajda fertilizzata). Imma dan l-argument ma jirriflettix il-verita’ ta’ dak li jiġri fil-fatt. Li jseħħ fil-fatt mhijiex diviżjoni vera u proprja tal-embrijun li jinqasam f’żewġ partijiet, imma għandna l-fenomenu ta’ ġenerazzjoni a-sesswata (mingħajr l-att konjugali) ta’ embrijun minn ieħor minħabba li jinqatgħu minnu waħda jew aktar ċelluli. Infatti t-tewmin monożigoti jista’ ikollhom differenzi fil-kostituzzjoni kromosomika, hekk li kien hemm każi fejn wieħed twieled normali u l-ieħor twieled bid-Down Syndrome. Dan juri li mhijiex il-qasma ta’ wieħed fi tnejn. 
Għaldaqstant it-terminu “pre-embrijun” huwa, bħalma jgħidu l-Latini, vocis flatus, jiġifieri espressjoni li m’għandhiex kontenut, li m’għandhiex għeruq fir-realta’. Huwa mod kif wieħed jipprova jqarraq l-opinjoni pubblika. Mit-tnissil, jeżisti l-embrijun li huwa individwu uman. Infatti, biex nerġgħu lura għall-argument li minnu tlaqna, il-Warnock Report ma setax ma jammettix din l-evidenza minkejja li jasal għal konklużjonijiet li mhumiex f’sintonija ma dak li jistqarru. Infatti l-Kummissjoni tammetti illi: “While, as we have seen, the timing of the different stages of development is critical, once the process has begun, there is no particular part of the developmental process that is more important than another; all are part of a continuous process, and unless each stage takes place normally, at the correct time, and in the correct sequence, further development will cease” (Warnock Report, 11.19).

Għalhekk il-ħajja umana għandha tkun iċċelebrata sa mit-tnissil, u minn hawn joħroġ id-dmir tal-Knisja li – mill-ġdid l-Ittra Pastorali – “tiddefendi liż-żgħir u tagħti vuċi lil min m’għandux” u li “ttenni bil-qawwa l-iva tagħha għall-ħajja, u dan l-aktar meta l-ħajja hija dgħajfa, bħal fil-każ ta’ meta l-bniedem ikun fl-istadji bikrija tal-iżvilupp tiegħu” (par. 5). 

Din l-“iva” għal ħajja umana timplika “le” ċar għal dak kollu li jqiegħed din il-ħajja f’riskju inutli. L-IVF huwa metodu li jpoġġi f’periklu l-ħajja tal-bniedem. Fuq dan hemm studji li juru li hemm aktar riskju li t-trabi bl-IVF ikunu prematuri, ikollhom nuqqas ta’ piż meta jitwieldu flimkien ma’ problemi oħrajn minn trabi li jitwieldu b’mod naturali. Dan huma studji magħmula minn ġinekoloġisti li jħallu l-fatti jitkellmu waħidhom u dawn l-istudji huma ippublikati fuq rivisti xjentifiċi. Dan biex ngħidu li mhuwiex diskors “ta’ partit”, f’dan il-każ tal-Knisja, imma huma l-fatti ta’ dak li qiegħed jiġri. 

Forsi hawn min jgħid li l-fatt li bl-IVF xi embrijuni ma jimpjantawx ruħhom fil-ġuf tal-omm meta jiġu trasportati mil-laboratorju għall-ġuf mhuwiex argument kontra l-IVF. Dan għaliex anki meta t-tnissil isir fil-fallopian tube tal-omm, jkun hemm każi fejn in-natura ma tħallix li l-embrijun jimpjanta ruħu fl-uteru u hekk iseħħ “abort spontanju”. Imma dan l-argument mhuwiex veru u għandu dik li fil-loġika tissejjaħ fallaċja. Dan għaliex ma nistgħux naqbdu u ngħidu li dak li jseħħ fin-natura jiġġustifika dak li l-bniedem jagħmel, bħallikieku dak li tagħmel in-natura jsir “norma”. Fil-konkret, ma nistgħux ngħidu li għax fin-natura jseħħ l-abort spontanju allura dan jiġġustifika “l-abort indirett” ta’ dawk l-embrijuni li jiġu trasferiti fl-uteru tal-mara. U dan meta l-abort spontanju mhuwiex in-norma, imma hija d-devjazzjoni ta’ proċess li suppost iwassal għall-impjantazzjoni fil-ġuf. Allura wisq anqas tista’ issir din il-qabża mill-abort spontanju għall-IVF biex din tal-aħħar tkun iġġustifikata. Fl-aħħar mill-aħħar, l-għan tal-mediċina għandu jkun dak li jsewwi l-alterazzjoni li jseħħu fil-funzjonijiet tal-organiżmu u mhux li tirrepertihom hi stess!
L-embrijun huwa persuna

Biss ukoll l-IVF hija proċedura li toffendi lill-bniedem għaliex huwa persuna li għandu dinjita’. Il-kelma “bniedem” u “persuna” fil-lingwaġġ bioetiku mhumiex l-istess ħaġa għaliex hemm min isostni li għalkemm sa mit-tnissil jeżisti l-bniedem, il-bniedem isir persuna fi stat aktar avanzat tal-iżvilupp tiegħu. Hemm min jgħid li jsir persuna meta jimpjanta fl-uteru (wara l-ewwel 14-il ġurnata), hemm min jgħid mal-għoxrin ġimgħa meta jibda jifforma l-moħħ, hemm min jgħid meta jitwieldu u min saħansitra meta jkunu konsapevoli tagħhom infushom u jkunu kapaċi jirraġunaw. Infatti żewġ Taljani studjużi f’Marzu li għadda ippublikaw artiklu fejn iqisu li t-tarbija li titwieled issir persuna meta tibda tagħti xi tip ta’ valur lill-esistenza tagħha, jiġifieri, “able of attributing to her own existence some (at least) basic value such that being deprived of this existence represents a loss to her” (Alberto Giubilini – Francesca Minerva, After-birth abortion. Why should a baby live, in Medical Journal of Ethics, J Med Ethics doi:10.1136/medethics-2011-100411). Hemm ukoll min isostni, bħal bioetiċista famuż Engelhardt, li mhux kull bniedem huwa persuna, tant illi l-embrijun, il-fetu, it-trabi li għadhom kemm twieldu, il-mentally retarded gravi u dawk li waqgħu f’coma mingħajr tama li jerġgħu jqumu minnha mhumiex persuni imma biss membri tal-ispeċi umana.
Id-diskors fuq il-“persuna” huwa importanti minħabba l-fatt li r-rispett għad-drittijiet fundamentali tal-bniedem huma mibnija fuq id-dinjita’ tal-persuna umana. Jekk l-embrijun ma jiġix rikonoxxut bħala persuna, imma sempliċiment bħala “massa ta’ ċelluli” jew bħala res nullius (bħallikieku mhuwa ħadd) jew sempliċi materjal bijoloġiku jew oġġett, kull sperimentazzjoni u manipolazzjoni tiegħi issir leġittima. Fl-istess ħin il-kategorija ta’ “persuna” hija waħda li tiftaħ kontroversji sħaħ minħabba d-diversi posizzjonijiet li semmejna. Imma fl-istess ħin, għalkemm ix-xjenza ma tistax tgħidilna li l-embrijun huwa “persuna” (għax “persuna” huwa terminu, jew aħjar kategorija, li tappartjeni għall-ontoloġija: l-istudju filosofiku tal-eżistenza u tar-realta’), imma tagħtina indikazzjonijiet li juruna li m’hemm xejn li ma jurix li meta għanda l-bniedem għandna l-persuna. 

Fuq kollox, bħalma għidna, it-terminu “persuna” huwa terminu tal-ontoloġija: li tkun persuna tagħmel parti mill-essenza tal-bniedem innifsu. Li tkun persuna ma jiddependix minn xi attributi jew l-użu ta’ xi fakultajiet bħalma ngħidu aħna huma l-fatt li tkun taf titkellem jew tirraġuna. Dawn ma jiddeterminawx il-bniedem huwiex persuna jew le. Għax li tkun persuna mhijiex xi ħaġa li tingħatalek f’xi żmien wara t-twelid u li tista’ titlifha qabel il-mewt. Il-bniedem huwa persuna minħabba l-essenza tiegħu. B’persuna nifhmu, bħalma jgħid Boeżju, natura rationalis individua substantia. Il-bniedem huwa ta’ sustanza individwali ta’ natura razzjonali fl-essenza tiegħu anki jekk ma jħaddimx l-użu tar-razzjonalita’. B’sustanza hawn m’aħniex qed nifhmu mhux xi ħaġa li tinsab fis-suġġett. Mhux bħal meta ngħidu s-sustanza fil-fliexken. Imma b’sustanza nifhmu dak li jikkostitwixxi r-realta’. Il-bniedem huma minnu innifsu persuna għax hu individwu li għandu n-natura umana, li hija n-natura razzjonali indipendentement mill-presenza jew assenza tal-eżerċizzju tar-razzjonalita’. Li jappartejni għal din in-natura huma muri mill-presenza tal-patrimonju ġenetiku tal-embrijun li huwa speċifikamente uman. Fi kliem ieħor, il-bniedem ma jistax jitwieled qabel il-persuna, jew il-persuna tmut qabel il-bniedem. Lanqas ma ssir persuna għax ħaddieħor jiddeċiedi intix persuna jew le. Il-bniedem minnu nnifsu hu persuna.
Il-Maġisteru tal-Knisja jikkondividi din il-viżjoni tal-bniedem bħala persuna b’dinjita’ inerenti. Dan ifisser li d-dinjita’ tal-bniedem ma tiżdiedx jew tonqos skont kemm iħaddem il-fakultajiet tiegħu jew skont għemilu. Id-dinjita’ tal-bniedem ma tiddependix mill-kwalita’ tal-ħajja umana li qed jgħix. Imma hija mnaqqxa fih, fin-natura tiegħu u għalkemm sa mit-tnissil il-bniedem huma persuna mogħnija b’dinjita’ li titlob li tiġi rikonoxxuta minn kulħadd u mis-soċjeta’. 
F’dan id-dawl għalhekk il-proċedura tal-IVF hija offiża għad-dinjita’ tal-persuna umana għax tpoġġi f’riskju inutli lill-bniedem li jitnissel. L-ebda intervent ta’ natura medika fuq l-embrijun, fetu jew tfal mhu permess jekk ma jkunx fl-interess tas-saħħa tal-istess embrijun, fetu jew tifel. Għaldaqstant, l-IVF li tpoġġi f’riskju lill-embrijun għax tnisslu in vitro qatt mhija fl-aħjar interess tal-embrijun. L-IVF hija biss fl-interess ta’ dawk li jixtiequ jsiru ġenituri. L-interess ta’ min hu b’saħħtu m’għandu qatt jifga l-interess tad-dgħajjef. L-IVF tidħol fil-loġika mhux tant tal-forza tar-raġuni imma tar-raġuni tal-forza fejn isseħħ ir-rieda ta’ min hu l-aktar b’saħħtu. Hekk biex jissodisfaw xewqa tagħhom, bnedmin adulti joffendu d-dinjita’ tal-persuna dgħajfa u bla vuċi (l-embrijun) u jpoġġu ħajtu f’riskju li mhux għall-aħjar interess tiegħu. F’dawn id-dawl jidher kemm huwa minnu dak li jgħidulna l-Isqfijiet tagħna: “Ukoll jekk uħud minn dawk l-embrijuni ma jinqatlux deliberatament, imma jmutu mewta ‘naturali’ ftit wara li jitnisslu, jibqa’ il-fatt li diversi embrijuni qegħdin jiġu issagrifikati u strumentalizzati biex titlwieled tarbija”. Dan kollu “jikkonferma, li dan il-proċess fih innifsu jmur kontra d-dinjita’ tal-bniedem. Kollox juri li l-metodi tal-fertilizzazzjoni in vitro, li għall-ewwel jidhru li huma għas-servizz tal-ħajja, attwalment u fil-fatt joħolqu theddida għall-ħajja umana” (par. 12).

It-tbatija tal-koppji miżżewġa li ma jistax ikollhom tfal

Huwa fatt li mhuwiex żgħir l-uġigħ ta’ dawk il-koppja miżżewġa li ma jistax ikollhom tfal u fl-Ittra Pastorali l-Isqfijiet jistqarru li jħossu ħafna għalihom (par. 4). Minn din il-weġgħa, li ssib eku anki fil-Bibbja fil-karba ta’ Rakel: “Agħtini t-tfal għax se mmut” (Ġen 30,1), joħroġ l-impenn tal-Knisja biex tħeġġeġ lid-dinja tax-xjenza “biex ikomplu jistudjaw u jfittxu soluzzjonijiet li huma etikament u moralment tajba ħalli dawn il-miżżewġin ikunu jistgħu jissodisfaw ix-xewqa leġittima tagħhom li jsiru ġenituri” (par. 4). Imma fl-istess ħin ix-xewqa għat-tfal qatt ma tista tissarraf f’xi dritt għat-tfal. It-tfal huma dejjem don, appuntu għax il-ħajja umana hija don li jitlob li jiġi milqugħ. Qatt mhuma proprjeta’ għax il-ħajja umana mhijiex prodott li jista’ jiġi akkwistat. Filwaqt li x-xewqa għall-ulied hija waħda xewqa tajba u nobbli, mhijiex dritt li jiġġustifika mezzi jew proċeduri li biex jissodisfaw din ix-xewqa jimmanipolaw il-ħajja ta’ bniedem ieħor, f’dan il-każ il-ħajja tal-embrijun. Jekk naqgħu fil-mentalita’ li tassolutizza x-xewqa tal-bniedem fejn dak li jixtieq għandu jfittex li jagħmlu, allura x-xewqa ta’ bniedem tkun ta’ detriment mhux tant għax-xewqa imma għad-drittijiet fundamentali tal-embrijun uman. Nifhmu għalhekk li fi proċedura bħal IVF jiġri li x-xewqa ta’ persuni adulti toffendi d-dinjita’ tal-persuna dgħajfa (l-embrijun). Mhux biżżejjed li wieħed jixtieq biex ħaġa tkun tajba! Tidher affermazzjoni ovvja imma bħal tintesa meta nidħlu f’dan il-qasam. Jekk ix-xewqat tal-bniedem jiġu assolutizzati allura minbarra li jiġi ġustifikat li wieħed ikollu t-tfal akkost ta’ kollox, ħaddieħor jiġi iġġustifikat fix-xewqa li ma jkollu l-ebda tifel akkost ta’ xejn: hawnhekk jiġi ġustifikat l-abort. Għalkemm l-IVF mhijiex awtomatikament l-abort, il-mentalita’ li tiġġustifika l-proċedura tal-IVF hija mentalita’ li toqrob lejn dik tal-abort minħabba li tibqa’ truxa jew għamja għall-vuċi tad-dinjita’ u d-drittijiet fundamentali tal-bniedem li jitnissel.
L-iffriżaw tal-embrijuni (par. 13)

L-Ittra Pastorali tikkundanna b’mod ċar u qawwi kull proċedura tal-IVF li tinvolvi l-iffrizar tal-embrijuni (par. 13) hija u tikkowata t-tagħlim tal-Maġisteru li jinsab fid-dokument Donum Vitae. L-iffrizar tal-embrijun – li b’xorti tajba l-Bill proposta ma tippermettix (art. 7, għalkemm tammetti l-eċċezzjoni ta’ meta l-embrijun ma jkunx jista’ jiġi trasferit immedjatament fil-ġuf tal-omm) – huwa offiża gravi għad-dinjita’ tal-bniedem għax hawnhekk għandna każ ċar fejn l-embrijun jiġi ikkunsidrat bħala “ħaġa nulla”. L-iffriżar tal-embrijun joffendi wkoll ix-xibka tar-relazzjonijiet u l-istess fundamenti tal-konvivenza ċivili. Dan għaliex l-iffriżar tal-embrijun juri li l-bnedmin adulti jiċħdu lill-persuna l-oħra (l-embrijun) billi jużawha għall-interessi tagħhom bħallikieku din ma teżistix. Kif jikkumenta l-filosofu Taljan Vittorio Possenti fil-ktieb tiegħu Il Principio-Persona  (Armando Editore, Ruma 2006), l-iffriżar tal-embrijuni qed joħloq skjav ġdid u modern, skjav a skapitu tax-xewqat u tar-rieda ta’ potenza tagħna l-adulti. F’din il-proċedura jiġi ekluż il-prinċipju li fuqu hi mibnija kull għamla ta’ konvivenza ċivili: neminem laedere (tweġġa’ lil ħadd). Dan il-prinċipju għandu jiġi garantit dejjem u m’għandu qatt jiddependi mill-kunsens tal-maġġoranza: inkella nispiċċaw f’tirannija tal-maġġoranza li toqtol lil min tiddeċiedi hi. Mentri soċjeta’ ċivili tinbeda fuq il-garanzija inkundizzjonata ta’ dan il-prinċipju li japplika għal kull bniedem. Possenti jgħid illi “biopolitika li hija denja ta’ dan l-isem, imsejħa biex qatt ma tiskuża mir-respett rigoruż tal-kriterju tan-neminem laedere, ma tistax ħlief tiggarantixxi lill-embrijun ħarsien adegwat bħala esseri uman li jappartjeni għall-ispeċi umana” (pġ. 142). Mhux ta’ b’xejn l-Isqfijiet mingħajr tidwir ta’ kliem jitkellmu mill-friżi bħala “orfanatrofji ġodda” (par. 14). L-iffriżar tal-embrijuni huwa att li fih bnedmin adulti, u s-soċjeta’ li tirrendi l-għemil tagħhom legali, tirrifjuta li tirrikonoxxi d-dritt tal-ħajja ta’ bnedmin dgħajfa (l-embrijuni). Fil-fatt il-ġenituri bijoloġiċi kif ukoll is-soċjeta’ tkun qed tiċħadhom bħallikieku ma jeżistux. Interessanti li l-kelma orfni ġejja mill-Grieg orphanos li litteralment tfisser “imċaħħad” jew mit-termini orbho- mil-lsien anċestrali Proto-Indo European li tista’ tfisser “imċaħħad mill-istat liberu”. Forsi embrijun uman iffriżat mhuwiex bniedem “imċaħħad” mir-rikonoxximent tal-ħajja tiegħu u “imċaħħad mill-istat liberu” tiegħu hekk li huwa ikkunsidrat bħallikieku “skjav modern”? L-Ittra Pastorali ma tistax tkun aktar leali għall-fatti f’li ssejjaħ il-friżi “orfanatrofji ġodda” – tassew huma l-lok fejn il-bniedem l-aktar dgħajjef jiġi miċħud.
It-tliet valuri fundamentali (par. 10)

Fil-paragrafu 10 tal-Ittra Pastorali, ir-rgħajja spiritwali tagħna jagħtuna tliet valuri fundamentali li għandhom jiġu irrispettati: il-valur tal-ħajja u l-intergrita’ fiżika ta’ kull bniedem; il-valur tal-unita’ taż-żwieġ, il-valur tas-sesswalita’ umana fiż-żwieġ. 
Il-valur u l-integrita’ tal-ħajja fiżika ta’ kull bniedem
Fuq l-ewwel valur joħroġ ċar kemm il-Knisja tiċċelebra l-ħajja ta’ kull bniedem, speċjalment tal-bniedem l-aktar dgħajjef: l-embrijun. F’sintonija mal-evidenza xjentifika li diġa’ semmejna, l-Ittra tisħaq li “mill-ewwel mument tat-tnissil sal-mewt naturali” għandna quddiemna persuna umana li ma tistax tiġi iddiskriminata “minħabba l-istadji differenti tal-ħajja”. Dan għaliex, bħalma rajna, mill-ewwel mument tat-tnissil tibda l-ħajja ta’ entita’ ġdida, “il-ħajja ta’ essri uman ġdid li ser jikber”. L-Isqfijiet jikkwutaw id-dokument Donum Vitae li jikkwota l-frażi tal-apoloġeta nisrani Quintus Septimius Florens Tertullianus (c.155-230): homo est qui est futurus: “Ma kienx ser ikun uman kieku ma kiens uman dejjem”. Dan il-prinċipju antik hu dejjem attwali minħabba li l-istudji fl-embrijoloġija bl-ebda mod ma jikkuntrastawh anzi urew kemm tabilħaqq mill-bidu nett, mit-tnissil għandna quddiemna l-bniedem uman. Dan il-prinċipju donnu reġa’ sab spazju fis- s-sentenza tal-Qorti Ewropea tal-Ġustizzja meħuda f’Ottubru li għadda li għaliha jirreferu l-isqfijiet tagħna. Din is-sentenza bejn Oliver Brustle u Greenpeace kienet tittratta it-talba ta’ Brustle biex ikunu brevettati invenzjonijiet li jkunu jinvolvu fir-riċerka li tkun saret il-qerda tal-embrijuni umani jew l-użu tagħhom bħala sempliċi materjal bijoloġiku. Infatti din is-sentenza twarrab għal kollox it-terminu vojt u żbaljat ta’ “pre-embrijun” u tagħti din id-definizzjoni ta’ embrijun uman: “any human ovum after fertilisation, any non-fertilised human ovum into which the cell nucleus from a mature human cell has been transplanted and any non-fertilised human ovum whose division and further development have been stimulated by parthenogenesis constitute a ‘human embryo’ ” (n.38). Is-sentenza tuża’ definizzjoni wiesgħa tat-terminu “embrijun” biex tassigura li jiġi mħares ir-rispett dovut mid-dinjita’ umana (n. 34). Il-Qorti għalhekk affermat dak li kienet diġa’ tgħid id-Directive on the legal protection of biotechnological inventions tal-Parlament u tal-Kunsill tal-Unjoni Ewropeja (6 ta’ Lulju 1998, art. 6, n. 2) illi tipprojbixxi l-patentability għall-invenżjonijiet li biex waslu għalihom ġew meqruda jew użati embrijuni umani: “Article 6(2)(c) of the Directive excludes an invention from patentability where the technical teaching which is the subject-matter of the patent application requires the prior destruction of human embryos or their use as base material, whatever the stage at which that takes place and even if the description of the technical teaching claimed does not refer to the use of human embryos” (n. 52). Għalkemm din is-Sentenza ma tgħidx li l-embrijun uman huwa persuna, madanakollu tindika li l-embrijun uman mhuwiex sempliċi materjal bijoloġiku u tafferma, b’fedelta’ għal dak li tgħid ix-xjenza, li l-ħajja umana tibda mill-ewwel mument tat-tnissil. 

Il-valur tal-integrita’ fiżika jitlob li tiġi mwarrba kull mentalita’ ewġenetika li tiddiskrimina l-embrijuni billi tagħżel dawk b’saħħithom u tħalli jmutu dawk dgħajfa. Huwa minnu li l-Bill teskludi kull tip ta’ pre-implantaion genetic diagnosis [PGD] (art. 16), jiġifieri li l-embrijun jiġi “screened”, analizzat biex jaraw għandux xi mard jew anomaliji ġenetiċi u jekk jinstab li għandu ma jkunx trasferit fl-uteru. Imma nkunu wisq banali jekk ngħidu li l-mentalita’ li tiġġustifika l-IVF mhijiex pass li jista’ iwassal anki għal mentalita’ ewġenetika. Huwa veru li dan l-argument hu mibni fuq ipoteżi. Imma ġaladarba issir l-ewwel offiża lill-embrijun uman li jiġi mnissel ġewwa apparat tal-laboratorju, isir aktar faċli li jibda jiġi ikkunsidrat bħala materjal bijoloġiku u għaldaqstant jiġi analizzat biex jiġi aċċertat li m’għandux difett. Kemm-il darba l-embrijun jibda jiġi meqjus bħala oġġett jew prodott ta’ klijenti adulti, allura hu aktar possibli li dan l-oġġett jew prodott jiġi screened biex ikun tal-aqwa kwalita’. 
Dan il-fatt iħasseb mhux biss lill-Knisja li tgħożż id-dinjita’ tal-ħajja umana, imma anki ħassieba bħalma huma l-filosofi Ġermaniżi Hannah Arendt (1906-1975) u Jürgen Habermas (1929- ). Arendt fil-ħsieb tagħha tkellmet ħafna fuq il-kunċett filosofiku ta’ natality. Fi ftit kliem, il-bniedem mhuwiex biss esseri li ser imut, imma huwa wkoll “imwieled minn mara”. Għalkemm hi rarament tkellmet fuq il-proċeduri ewġenetiċi, hi b’mod ċar tkellmet dwar il-kunċett ta’ ħajja fabbrikata, dik il-ħajja li hija ’l-barra mill-ordni naturali u li hija r-riżultat ta’ esperiment fil-laboratorju. Il-ħajja fabbrikata hija riżultat li jneħħi l-elementi tal-kawżalita’ u tal-imprevedibilita’ li huma karatteristiċi proprji tal-azzjoni li niġu fid-dinja. Li nkun “imwieled minn mara” ifisser li l-ħajja tiegħi hija “spontanja” u għalhekk il-bniedem ma jħossux prodott jew riżultat ta’ xi ħadd. It-tentattiv li l-ħajja umana tiġi mnissla fil-laboratorju tneħħi din l-ispontanjeta’ speċjalment jekk nitkellmu mill-proċedura ICSI u mill-PGD. 
Arendt issejjaħ din il-ħajja “iffriżata” frozen. Fil-ktieb tagħha The Human Condition hi turi kif ġaladarba l-ħajja umana tiġi prodotta fil-laboratorju, din il-ħajja umana tispiċċa tiġi mkejla skont kriterji tekniko-xjentifiċi ta’ saħħa. Allura l-bniedem ma jibqax jiġi ikkunsidrat li għandu valur minnu nnifsu imma l-valur tiegħu jiġi attribwit lilu minn oħrajn. Allura l-valur tiegħu jikber jew jiżdied hekk li l-bniedem b’saħħtu jirbaħ fuq il-bniedem dgħajjef (bħalma jiġri fejn issir il-PGD, l-embrijun b’saħħtu jiġi trasferit u d-dgħajjef skartat). Il-bniedem ma jibqax sid tiegħu nnifsu, imma jitqies bħala skjav fl-idejn ta’ min hu aqwa minnu.

Habermas iwissi li l-ewġenetika tista’ twassal biex tbiddel il-mod kif aħna l-bnedmin nifhmu lilna nfusna bħala “mnissla”. Fl-istudju tiegħu The Future of Human Nature hu jiddefendi d-dritt tal-bniedem li jkun esseri spontanju u mhux prodott magħżul skont il-gosti ta’ ħaddieħor. Jekk il-bniedem jibqa’ spontanju, allura huwa liberu għaliex l-għajn primarja u awtentika tal-liberta’ tal-bniedem hija proprju l-ispontanjeta’ umana tat-tnissil. L-istrumentalizzazzjoni tal-embrijuni umani tista’ twassal biex dawk li jitnisslu wara screening ġenetiku jqisu lilhom infushom bħala prodott tax-xewqat tal-ġenituri tagħhom u mhux bħala bnedmin liberi li jistgħu jaġixxu u jiġġudikaw. Għalhekk l-embrijun għandu jiġi mħares mid-dominju tat-teknika u m’għandu qatt isir skjav jew prodott. Dan id-dominju jista’ ipoġġi f’periklu l-istess konvivenza soċjali għax ir-relazzjonijiet bejn il-bnedmin (u bejn it-tfal u l-ġenituri tagħhom) isiru relazzjonijiet ta’ bejn prodott u l-produtturi, u dan imur kontra l-prinċipju tal-ġustizzja u jmur kontra l-possibilita’ li wieħed ikun il-protagonist flimkien ma’ oħrajn fl-azzjonijiet tiegħu.
Il-valur tal-unita’ taż-Żwieġ

It-tieni valur li għandu jiġi rispettat huwa l-unita’ taż-Żwieġ. Dan hu l-ambjent fejn “ir-raġel u l-mara miżżewġa, permezz tal-għotja ta’ imħabba ta’ xulxin, jipperfezzjonaw lilhom infushom meta jikkoperaw mal-Ħallieq fit-tnissil u fit-trobbija tal-ulied”. L-“iva” illi r-raġel u l-mara jgħidu lil xulxin u jesprimu fl-imħabba ta’ bejniethom hija “iva” li tibqa’ awtentika kemm-il darba din tingħax fir-reċiproċita’ ta’ bejn il-miżżewġin u fl-apertura għall-ħajja. Fuq dan jitkellem ċar id-dokument Dignitas Personae (8 ta’ Settembru 2008), paragrafu 6. Hu fl-interess tat-tfal li jitwieldu fi ħdan familja stabbli u li jkollhom omm u missier. Wieħed mill-kummenti kritiċi li saru fuq l-Embryo Protection Bill huwa l-fatt illi teskludi l-prokreazzjoni assistiti għall-koppji tal-istess sess. Filwaqt li sa issa m’hemm l-ebda liġi li tirregola l-koppji omosesswali, ir-raġuni ta’ din l-esklużjoni mhijiex waħda ta’ inġustizzja jew li tista’ titqies bħala diskriminatorja. Li tittratta realtajiet differenti b’mod differenti ma tistax titqies bħala diskriminazzjoni. Hija ħaġa kurjuża illi filwaqt li fi żmienna wieħed jitkellem ħafna fuq il-valur tad-“diversita’” fl-istess ħin hemm kurrent qawwi biex “nikkonformizzaw” realtajiet ma’ realtajiet li huma għal kollox differenti. Ta’ dan it-tip hija dik l-opinjoni pubblika li tgħid illi koppja omosesswali għandha dritt għaż-żwieġ u għandha tissejjaħ familja, jew li għandha dritt tadotta t-tfal jew, fil-każ tagħna, ikollha aċċess għall-prokreazzjoni assistita. Minbarra dan il-fatt dawn il-posizzjonijiet ma jikkunsidraw xejn affatti x’inhu fl-aħjar interess tal-bniedem li ser jitnissel: hux li jiġi mnissel fi ħdan koppja eterosesswali jew koppja omosesswali. 

L-ewwelnett, minnha nnifisha koppja omosesswali trid tirrikorri għall-isperma jew għall-bajda li mhijiex ta’ wieħed mill-partners li eventwalment ser irabbu lil dan il-bniedem li ser jitnissel. Minbarra dan, fil-każ ta’ koppji omosesswali irġiel, dan jimplika wkoll l-użu ta’ utru li mhux ser tkun l-“omm legali” ta’ din it-tarbija (u forsi lanqas ma hija l-omm naturali tagħha!). Nidħlu għalhekk fil-kwistjoni tad-donors u tas-surrogate motherhood. Dawn il-kwistjonijiet ma japplikawx biss għall-koppji omosesswali, imma anki għall-koppji eterosesswali li jkunu jixtiequ dawn il-proċeduri (li huma esklużi wkoll mill-Bill). 

L-Ittra Pastorali tisħaq illi “meta koppja taċċetta li fil-proċess tal-fertilizzazjoni artifiċjali ikun hemm is-sehem ta’ persuna oħra, dan ikun qed ikisser l-unita’ taż-żwieġ, il-fedelta’ tal-miżżewġin, kif ukoll id-dritt tal-koppja miżżewġa li jsiru ġenituri esklussivament bil-koperazzjoni ta’ xulxin”.  Fil-viżjoni tal-antropoloġija Kristjana, is-sinifikat profond tal-prokreazzjoni umana, il-bonum humanum tal-prokreazzjoni, jikkonsisti fl-għaqda bejn it-trasmissjoni tal-ħajja u l-imħabba konjugali li hija mħabba personali, fekonda u inkarnata: persunali għax isseħħ bejn żewġ persuni; fekonda għax hija awto-donazzjoni tal-miżżewġin lejn xulxin li hija miftuħa biex tilqa’ id-don tal-ħajja ta’ persuna oħra; inkarnata għax tesprimi ruħha permezz tal-ġisem uman li huwa l-espressjoni viżibbli tal-persuna umana, (li hija) unita’ ta’ ġisem u ruħ. 
Din “il-persuna oħra” tista’ tkun id-donatur tal-isperma jew il-bajda. Qabel xejn il-kelma “donatur” f’dan il-każ mhijiex korretta għax ġeneralment wieħed jagħti don meta jaf lil min ser jagħtih u joffrih. Fih innifsu d-don huwa att persunali, ħieles, intenżjonali li jkun indirizzat lejn xi ħadd li jinsab quddiemna u li naraw il-wiċċ tiegħu. Fil-każ tagħna, dawn il-persuni mhuma qed “jiddonaw” xejn: qed jagħtu minn dak li fin-natura huwa abbundanti imma jifirdu l-mument tal-fekondazzjoni mill-mument tal-laqgħa bejn il-mara u r-raġel f’att li mhuwiex biss att bijoloġiku ta’ kopulazzjoni imma huwa att li jħaddan fih is-sinifikat persunali u interpersunali tal-prokreazzjoni umana. Dawn id-“donaturi” fil-fatt juru diżinteress sħiħ lejn dawk li ser ikunu l-ulied bijoloġiċi tagħhom.     
Din “il-persuna l-oħra” tista’ tkun il-mara li “tikri” il-ġuf tagħha biex fiha jiġi impjantat u jikber embrijun uman li hu ġenetikament għal kollox barra għaliha, jiġifieri li mhuwiex l-iben jew bint bijoloġiku tagħha, jew il-mara li tilqa’ fil-ġuf embrijun imnissel minn bajda tagħha iffertilizzata mill-isperma ta’ donatur li jkollha l-ħsieb li ċċedi t-tarbija lil ħaddieħor malli titwieled. Dawn il-każijiet huma msejħa surrogate motherhood. Huma sitwazzjonijiet li jmorru kontra l-valur u s-sinifikat tal-maternita’ fejn il-ġuf tal-omm jiġi meqjus bħala speċi ta’ “inkubatur” u l-embrijun bħala sempliċi materjal bijoloġiku jew oġġetti. Hija proċedura li toffendi s-sens tal-prokreazzjoni umana li mhija qatt sempliċi trasmissjoni ta’ ħajja bijolġika kwalsiasi imma t-trasmissjoni tal-ħajja umana. Il-Pastorali “tiċċelebra” il-ħajja umana billi tiċħad dawk il-proċeduri li jirriduċu l-prokreazzjoni għal sempliċi riproduzzjoni. Il-bnedmin fl-att tal-għotja lil xulxin qatt ma jipprokrejaw xi ħaġa imma xi ħadd. U dan ix-xi ħadd qatt mhuwa kopja – “riproduzzjoni” appuntu ta’ ommu u missieru – imma huwa dejjem persuna ġdida. Infatti l-psikoloġija tal-iżvilupp turina kemm biex il-bniedem jikber b’mod armonjuż u ekwilibrat huma importanti r-relazzjonijiet interpersonali. Żgur li l-ebda bniedem ta’ raġuni ma jista’ jgħid li l-prokreazzjoni umana hija sempliċi riproduzzjoni bijoloġika. Il-bniedem mhuwiex sempliċi animal. Biex nieħdu eżempju ċar sabiex niftehmu: żgur li l-ebda omm umana ma titqies tassew omm jekk tagħmel bħall-qattusa li wara ż-żmien tat-treddigħ ma tibqax tagħti każ taż-żgħar tagħha. Dan jurina li r-relazzjoni bejn il-persuni hija differenti mir-relazzjonijiet istintwali u ormonali ta’ bejn l-animali. Għall-bniedem tar-raġuni dawn l-aspetti minnhom infushom juru kemm dawn il-proċeduri li jmorru kontra l-unita’ taż-Żwieġ jikkostitwixxu vulnus (ferita) kontra l-embrijun uman f’li jiġi trattat bħala organiżmu kwalsiasi u mhux bħala bniedem. Ma’ dan, il-bniedem tal-fidi dawn il-proċeduri jidhru wkoll bħala offiża għall-missjoni li l-Ħallieq ta lill-bnedmin kreaturi tiegħu. Kif tgħallem id-Donum Vitae, permezz tal-prokreazzjoni l-miżżewġin jissieħbu fl-opra tal-ħolqien ta’ Alla u jwettqu “matul l-istorja l-barka oriġinarja tal-Ħallieq, billi jittrasmettu fil-ġenerazzjoni ix-xbieha divina minn bniedem għal bniedem” (II, B, 4a). 

Għaldaqstant, proċeduri bħall-IVF eterologa (fejn jintużaw l-isperma u/jew il-bajda li mhumiex tal-koppja li jixtiequ jsiru ġenituri), bħas-surrogate motherhood u d-donazzjoni tal-gameti (bajda u/jew sperma) huma offiża gravi kontra d-dinjita’ tal-bniedem u kontra l-unita’ taż-żwieġ u l-valur u s-sinifikat tal-prokreazzjoni umana. 

Bl-istess mod hija offiża li jingħata aċċess għall-koppji omosesswali biex ikollhom it-tfal permezz tal-IVF. Filwaqt illi l-Knisja tikkundanna kull diskriminazzjoni kontra d-dinjita’ tal-persuna omosesswali (ara d-dokument tal-Kongregazzjoni għad-Duttrina tal-Fidi, Some Considerations Concerning the Response to Legislative Proposals on Non-discrimination of Homosexual Persons, 23 ta’ Lulju 1992), dan ma jfissirx li wieħed għandu jirrispetta kull xewqa li tiġi ippreżentata bħala dritt mentri fil-fatt huwa biss dritt fittizzju, preżunt u bla ebda bażi fir-realta’ tal-affarijiet. Fuq kollox, hija nuqqas ta’ koerenza li biex inkunu “politikament korretti” ma “niddiskrimawx” lill-koppji omosesswali fl-aċċess għall-proċeduri tal-IVF u mbagħad niddiskriminaw lill-persuni dgħajfa, jiġifieri lill-embrijuni umani. Huwa fatt li mhuwiex fl-aħjar interess tal-embrijun li jiġi mnissel biex jitrabba minn koppja omosesswali. Dan mhuwiex argument biss “tal-Knisja” imma huwa mibni fuq studji li juru l-problematiċi marbuta mal-iżvilupp tat-tfal fejn waħda mill-figuri tal-omm jew tal-missier hija nieqsa. 
Tajjeb niddistingwu bejn każ ta’ single mothers jew familji li jisseparaw jew jiddivorzjaw u l-każ ta’ same-sex parenthood. Dan l-argument hu spiss użat minn dawk li jsostnu “id-dritt” tal-koppji omosesswali li jadottaw jew li jkollhom it-tfal permezz tal-IVF għax idawru l-argument li jsir kontrihom billi jgħidu li meta l-Knisja qed tgħid li t-trobbija ekwilibrata titlob il-presenza tar-raġel u tal-mara qed timplika li t-tfal ta’ single mothers jew it-tfal li jisfaw orfni jew ġo familji seperati huma skwilibrati. Il-każijiet huma diversi: mod it-tifel sab ruħu jeżisti f’sitwazzjoni ta’ omm mhux miżżewġa, jew imut wieħed mill-ġenituri tiegħu jew isseħħ separazzjoni u allura jsir dak li hu possibli fis-sitwazzjoni attwali għall-aħjar interessi tat-tifel; iżda hu għal kollox differenti l-każ fejn jiġi deċiż li titnissel ħajja umana bl-iskop li din tkun imċaħħda mill-missier jew mill-omm (jekk mhux ukoll mit-tnejn). Il-verita’ hi li l-aħjar ambjent fejn jitrabba t-tifel hija l-koppja stabbli, hija l-koppja miżżewġa, hija l-familja. Diġa’ huma diffiċli l-ambjenti fejn minħabba raġunijiet varji tonqos waħda mill-figuri. Ma jagħmilx sens imma li s-sitwazzjoni mhux ideali inġibuha aħna stess, anzi nippremeditawha. Hemm studju awtorevoli u interessanti li jieħu posizzjoni kontra s-same-sex parenthood li ħareġ f’Marzu li għadda mill-College of American Pediatricians intitulat: Homosexual parenting: Is it time for change?. Dan l-istudju huwa mimli riferenzi għal studji oħrajn li kollha jwasslu għall-konklużjoni kontra l-homosexual parenting għax imur kontra d-dritt tat-tifel li jikber f’ambjent armonjuż u favorevoli għall-iżvilupp globali tiegħu. Ninnutaw li dan mhux qed jgħiduh l-Isqfijiet tagħna, spiss “akkużati” flimkien mal-bqija tal-kleru bħala bnedmin ta’ moħħ magħluq (hemm min saħansitra jakkużahom ta’ omofobija), imma l-pedjatri, jiġifieri dawk it-tobba li kuljum jiltaqgħu ma’ eluf ta’ tfal u jakkumpanjawhom fit-trobbija u fl-infanzja tagħhom. Il-konklużjoni tagħhom ma tistax tiġi injurata jew imwarrba faċilment: “In summary, tradition and science agree that biological ties and dual gender parenting are protective for children. The family environment in which children are reared plays a critical role in forming a secure gender identity, positive emotional well-being, and optimal academic achievement. Decades of social science research documents that children develop optimally when reared by their two biological parents in a low conflict marriage. The limited research advocating childrearing by same-sex parents has severe methodological limitations. There is significant risk of harm inherent in exposing a child to the homosexual lifestyle. Given the current body of evidence, the American College of Pediatricians believes it is inappropriate, potentially hazardous to children, and dangerously irresponsible to change the age-old prohibition on same-sex parenting, whether by adoption, foster care, or reproductive manipulation. This position is rooted in the best available science.”

Il-valur tas-sesswalita’ umana fiż-Żwieġ

Marbut ma’ dan li għidna u maż-żewġ valuri l-oħrajn, l-Isqfijiet jisħqu wkoll fuq il-ħtieġa li jkunu rispettat il-valur tas-sesswalita’ umana fiż-żwieġ billi jfakkar li t-tnissil ta’ bniedem ġdid għandu dejjem ikun espressjoni tal-għotja tal-imħabba tat-tnejn li jsiru “ġisem wieħed” jew kif tissejjaħ bil-Latin “una caro”. Meta ngħidu “ġisem wieħed” qegħdin nifhmu li l-persuna tal-mara u tar-raġel ma jibqgħux la indipendenti minn xulxin għax fil-fatt jingħaqdu flimkien, joħorġu minnhom infushom biex jingħataw lil xulxin; u lanqas mhuma dipendenti minn xulxin għax wieħed ma jiġix assorbit mill-ieħor jew imxejjen fl-ieħor. L-una caro ma tfissirx biss l-att konjugali. L-att konjugal huwa l-espressjoni l-aktar għolja, l-inkarnazzjoni ta’ dan il-ġisem wieħed li huwa l-essenza tal-ħajja miżżewġa. Il-“ġisem wieħed” huwa stil ta’ ħajja fejn il-miżżewġin jgħixu fl-interdipendenza lejn xulxin li la hija dipendenza u lanqas indipendenza imma reċiproċita’. Għall-miżżewġin insara din l-għaqda hija mgħollija minn Kristu għad-dinjita’ ta’ sagrament (iż-Żwieġ) u din l-interdipendenza tingħax bil-qawwa tal-imħabba ta’ bejn Kristu u l-Knisja tiegħu. Hija din l-interdipendenza ta’ responsabilita’ u liberta’ fl-istess ħin, ta’ reċiproċita’, jiġifieri li wieħed iħares lejn il-persuna l-oħra u jgħix għall-persuna l-oħra, li tagħti spazju għall-bniedem ieħor: għat-tnissil ta’ persuna oħra li msejħa biex tikber fi ħdan relazzjonijiet interpersonali. 
L-IVF, u b’mod partikulari proċeduri oħrajn bħalma huma l-ICSI, qed “jiskarnaw” il-prokreazzjoni ibda billi jneħħu l-istess protagonisti tal-prokreazzjoni, l-ewwel fosthom il-mara, mill-att tat-tnissil. Is-sinfikat tal-prokreazzjoni umana, bħalma diġa’ għidna, jinsab fil-kuntest tar-reċiproċita’ u tal-alterita’ (mil-latin alter, il-bniedem l-ieħor) li fih titnissel il-ħajja. Li nkunu mwielda jfisser li kellna bidu minn oħrajn (l-alterita’). Imma dawn il-proċeduri huma frott mentalita’ individwalista’ fejn issaltan il-loġika tal-azzjoni tekno-xjentifika li hija strument biex wieħed iwettaq il-proġett individwali tiegħu. F’dan il-każ adulti li għandhom il-proġett li jsiru ġenituri jaraw biss kif jissodisfaw ix-xewqa tagħhom bi ftit li xejn kunsiderazzjoni għad-dinjita’ tal-bniedem li ser jitnissel. Il-bniedem fin-natura tiegħu mhuwiex l-ewwelnett, bħalma jgħid il-filosfu Heideggar (1889-1976) Dasein, esistenza, imma huwa mitsein, esistenza mal-oħrajn.  Allura mill-għeruq tagħha, l-IVF hija proċedura li teskludi din ir-relazzjoni ta’ rikonoxximent reċiproku għax tirbaħ il-loġika ta’ min hu l-aqwa fuq min hu dgħajjef. Forsi din mhijiex l-intenzjoni ta’ min kellu tfal bl-IVF...forsi qatt ma ħaseb fuq dan l-aspett imma fil-fatt il-proċedura li adotta tagħmel parti minn din il-loġika fejn fl-ewwel post ma ġiex ir-rikonoxximent tal-embrijun li ser jitnisslu u li ser jiġu mqiegħda f’periklu li mhux fl-interess tagħhom, imma fl-ewwel post ġiet ix-xewqa tal-koppja li jsiru ġenituri. Fir-realta’ bniedem rebaħ fuq bniedem ieħor. Għaldaqstant ġiet nieqsa r-reċiproċita’.   
Imma biex jiġi irrispettat is-sinifikat tal-prokreazzjoni umana jeħtieġ li din tkun ikkunsidrata mill-ottika u fi ħdan ir-relazzjoni u mhux bħala teknika individwali. Il-bniedem li jiġi fid-dinja huwa dejjem novita’ u għandu jiġi irrispettat billi jiġi milqugħ u mhux prodott, rikonoxxut bħala bniedem u mhux bħala materjal bijoloġiku. 

Dan kollu li qed insemmu jpoġġi in diskussjoni kwistjoni antropoloġika importanti: is-sinifikat tal-prokreazzjoni umana li ma tistax tiġi ibbanalizzata u ridotta għal sempliċi trasmissjoni ta’ informazzjoni ġenetika jew bħala riproduzzjoni bijoloġika. Skont l-istudjuża Elena Colombetti, professura tal-Filosofija Morali fi ħdan l-Ateneo di Bioetica tal-Universita’ Cattolica del Sacro Cuore f’Ruma, fi żmienna l-kunċett ta’ “umanita’” sar kunċett kulturali u ġie mifrud min-natura. Fi kliem ieħor, b’natura sirna nifhmu l-ġisem meqjus bħala piż jew bħala xi ħaġa newtra, u b’kultura sirna nifhmu dak li jitqies bħala proprjament uman, l-ambitu li fih jidhru l-kapaċitajiet kollha tagħna, titħaddem il-liberta’ u tesprimi ruħha d-dinjita’. Għaldaqstant femministi bħal Simone de Beauvoir jaslu biex iqisu l-bniedem bħala antiphysis, jiġifieri l-bniedem mhux definit min-natura tiegħu imma l-essenza tiegħu tinsab filli jbiddel is-sens tan-natura. Hekk de Beauvoir issostni li l-emanċipazzjoni tal-mara tikkonsisti f’li teħles lilha nnifisha mill-iskjavitu’ tal-ġisem, billi tiċħad il-maternita’ tagħha. Imma fil-verita’ li l-identita’ tal-mara bħala “essri uman femminili” hija marbuta ma’ dik ta’ ġisem li jista’ jagħti t-twelid. Mara li tiċħad l-istess identita’ tagħha u tagħti lilha nnifisha identita’ “kulturali” tispiċċa f’kuntrast bejn dak li tassew hi u dak li tgħid li “kulturalment” hi. Hawn mhux qed tiġi nieqsa d-dinjita’ tal-mara, indaqs għal dik tar-raġel, imma appuntu din id-dinjita’ indaqs ma ġġibx fix-xejn ir-rikezza tad-diversita’ tal-persuna umana maskili u tal-persuna umana femminili, liema rikezza tagħti lok għall-kumplimentarjeta’ interpersonali. Anzi dan it-tip ta’ femminiżmu aggressiv ikompli jsaħħaħ il-maskiliżmu li suppost irid jikkumbatti. Dan għaliex la dan il-femminiżmu jrid ibiddel il-mara f’raġel billi jiċħad in-natura essenzjali tagħha ta’ essri uman femminili, hu qed isostni li l-mara biex ikollha valur u dinjita’ trid issir bħar-raġel! Paradossalment dan il-femminiżmu aggressiv huwa fil-fatt tip ta’ maskiliżmu aggressiv kontra d-dinjita’ tal-mara u ta’ dak li l-Beatu Ġwanni Pawlu II sejjaħ “il-ġenju femminili” (Mulieris dignitatem, 15 t’Awwissu 1988).

Il-leġislazzjoni dwar il-prokreazzjoni assistita (par. 18)

Fl-Ittra Pastorali l-Isqfijiet jagħtuna stampa tas-sitwazzjoni attwali tal-IVF f’Malta billi jirreferu illi l-istħarriġ jindika li “fl-aħħar 22 sena, 750 mara ħarġu tqal permezz ta’ dan il-metodu” (par. 18). Huwa jaraw il-ħtieġa li dan il-qasam jiġi irregolat u jagħmlu sejħa sabiex il-liġi ċivili dwar il-prokreazzjoni assistita “timmira li tħares it-tliet valuri li semmejna”. Għaldaqstant, “liġi li ma tħarisx dawn il-valuri hija liġi moralment ħażina”.
Il-konklużjoni li għaliha jaslu r-rgħajja tagħna hija sostnuta mill-fatt li jekk liġi ma tħarisx dawn it-tliet valuri qed toffendi d-dinjita’ tal-bniedem. L-Ittra Pastorali tieqaf milli telabora u tawgura illi “l-bnedmin ta’ rieda tajba, li għandhom il-mandat li jilleġislaw, għandhom dmir fil-kuxjenza li jippruvaw jilħqu l-aqwa ġid possibli jew kemm jista’ ikun inaqqsu l-ħsara”. Hawn l-Ittra titfa’ dan il-prinċipju ġenerali li nsibuh fin-Nota Duttrinal tal-Kongregazzjoni tad-Duttrina tal-Fidi The participation of Catholics in political life (24 ta’ Novembru 2002). F’din in-Nota, il-politiku Kattoliku hu mħeġġeġ sabiex f’soċjeta’ pluralistika fejn hemm diversita’ ta’ opinjonijiet, hu jidħol fi djalogu ma’ dan il-pluraliżmu mingħajr ma jaqa’ fir-relativiżmu morali. Dan għaliex waqt li l-pluraliżmu jista’ ikun okkażjoni biex wieħed ifittex il-verita’ u l-ġid komuni, ir-relativiżmu fih innifsu jiċħad li hemm xi verita’ jew li hemm xi tip ta’ pedamenti (fundamenta inconcussa) li fuqhom wieħed jgħarbel dak li hu sewwa minn dak li hu ħażin. Dan ir-relativiżmu, tgħid in-Nota, “huwa ta’ ħsara għall-istess ħajja demokratika li teħtieġ pedamenti veri u sodi, jiġifieri, prinċipji etiċi li min-natura tagħhom u minħabba l-irwol fundamentali tagħhom fil-ħajja soċjali, mhumiex ‘neġozzjabbli’” (n. 3). 
Fil-kuntest pluralistiku l-leġislazzjoni ċivili trid tkun mibnija fuq id-drittijiet tal-bniedem. B’dan il-mod tiggarantixxi l-konvivenza ta’ etnija, razzez u twemmin differenti. Dawn id-drittijiet tal-bniedem għandhom il-pedament tagħhom fid-dinjita’ tal-persuna umana, liema dinjita’ bħalma rajna hija inerenti (fil-bniedem innifsu) u ma tiġix attribwita lilu minn xi bniedem ieħor jew minn xi grupp ta’ bnedmin. Infatti, in-Nota msemmija tħeġġeġ lill-politiku Kattoliku biex ikellu kunċett rett tal-persuna. Jekk il-persuna ma tkunx fiċ-ċentru tal-istat demokratiku, dan ikun stat fraġli ħafna (n. 3). 

L-IVF tidher każ problematiku għax jekk min-naħa l-liġi ċivili ma tistax tipprojbixxi l-ħażen morali kollu, wieħed isaqsi jekk tistax tippermettih billi tillegalizzah. Liġi ċivili mhijiex ġusta għax hija legali, imma jekk tħares il-ġid komuni u tirrispetta l-ġustizzja. Huwa veru li l-IVF mhijiex l-abort, imma tidħol fost dawk il-liġijiet li huma “attentat għall-ħajja umana” (n. 4) minħabba r-raġunijiet li diġa’ semmejna. Għalhekk il-politiċi Kattoliċi għandhom responsabilita’ biex jirriflettu sew fuq b’liema mod jista’ jintlaħaq l-aqwa ġid possibli. Il-fatt li huma Kattoliċi ma jfixkilx il-ħidma tagħhom. Huma jirrapreżentaw il-poplu anki għall-valuri li jħaddnu u jibqgħu responsabbli fuq livell personali għad-deċiżjonijiet li jieħdu. Ma teżistix firda bejn il-ħidma politika u t-twemmin nisrani, għax il-bniedem wieħed hu u jekk huwa Kattoliku, huwa Kattoliku kullimkien u f’kulma jaħseb, jgħid u jagħmel. Fuq kollox, il-liġi ċivili huma ġusti jew inġusti mhux fuq il-bażi ta’ kodiċi etiku reliġjuż imma fuq il-bażi ta’ kodiċi etiku uman. Il-politiċi Kattoliċi li jaħdmu għall-ħarsien tat-tliet valuri msemmija mill-Isqfijiet mhumiex qed jagħmlu att konfessjonali ta’ diskriminazzjoni kontra persuni ta’ twemmin differenti imma qegħdin iħarsu dawk li jissejħu bona humana. Il-bonum humanum huwa dak it-tajjeb, bonum li l-bniedem, in kwantu huwa mogħni bir-raġuni, jagħrfu bħala tajjeb uman u awtentiku, u dan l-għarfien isir azzjoni konkreti biex jiġi mħares. Il-bonum humanum għalhekk ma jiddependix mill-ġudizzju tal-bniedem: mhuwiex tajjeb għax iddeċidejt li għalija huwa tajjeb, imma t-tjubija’ tiġi milqugħa u rikonoxxuta mill-bniedem li għandu natura razzjonali. Bħalma rajna dan il-bonum humanum nagħrfu permezz tar-riflessjoni li nagħmlu aħna u nieħdu in kunsiderazzjoni anki l-evidenza xjentifika.  
Għaldaqstant f’li jirrispetta dawn it-tliet valuri l-leġislatur Kattoliku jkun qed iħares il-bonum humanum tal-ħajja u l-integrita’ fiżika ta’ kull bniedem, il-bonum humanum tal-unita’ taż-żwieġ, il-bonum humanum tas-sesswalita’ umana fiż-żwieġ u tal-prokreazzjoni umana. L-għażla tagħhom mhix superfiċjali: jagħmlu hekk għax l-Isqfijiet qalulhom hemm, imma hija għażla responsabbli imdawwla mill-evidenza xjentifika u mid-drittijiet li joħorġu mid-dinjita’ tal-bniedem. Id-drittijiet tal-bniedem mhumiex xi konċessjoni tal-Istat, imma huma qabel, anzi l-fundament tal-Istat, u jitolbu li jiġu rikonoxxuti u tutelati mill-istat. 

Għaldaqstant, bħalma tgħid in-Nota Duttrinali: “When political activity comes up against moral principles that do not admit of exception, compromise or derogation, the Catholic commitment becomes more evident and laden with responsibility. In the face of fundamental and inalienable ethical demands, Christians must recognize that what is at stake is the essence of the moral law, which concerns the integral good of the human person. This is the case with laws concerning abortion and euthanasia (not to be confused with the decision to forgo extraordinary treatments, which is morally legitimate). Such laws must defend the basic right to life from conception to natural death. In the same way, it is necessary to recall the duty to respect and protect the rights of the human embryo.” (n. 4)

Kontra l-isfruttament tal-koppji (par. 19)

L-aħħar erba’ paragrafi tal-Ittra Pastorali huma espressjoni tas-solidarjeta’ tal-Knisja għall-koppji li għaddejjin mill-problema tal-infertilita’. Hija solidarjeta’ awtentika għax f’sintonija mal-verita’ u għax ispirata mill-fedelta’ lejn il-Vanġelu ta’ Kristu u lejn il-verita’ ta’ kull bniedem. L-Isqfijiet jawgura li x-xjenza tkompli r-riċerka tagħha biex dan l-uġigħ tal-koppji ma jwassalx “għall-possibilita’ ta’ sfruttar psikoloġiku u finanzjarju tal-istess koppja” (par. 19). Huwa fatt li l-loġika tal-profitt tista’ timmanipola r-riċerka xjentifika biex tħaxxen il-bwiet ta’ x’uħud. Fuq skala internazzjonali ad eżempju nafu kemm drabi r-riċerka xjentifika fil-qasam tal-mediċina timxi bil-loġika tal-profitt. Biżżejjed insemmu l-każ tal-hekk imsejħa orphan medicines, jiġifieri fejn instabet il-mediċina għal xi marda imma peress li tolqot perċentwal żgħir tal-popolazzjoni dinjija allura ma tiġix prodotta għax l-ispejjeż biex tipproduċiha jkunu akbar mill-qligħ. Għalkemm dan il-każ m’għandux x’jaqsam mal-IVF, hu wieħed mill-ħafna li juri li ma nistgħux naħsbu li r-riċerka xjentifika hija newtra għaliex biex tagħmel riċerka trid il-flus u l-flus jiġu minn ażjendi li għandhom interessi ekonomiċi. Dan ma jfissirx li r-riċerka għandha tieqaf, imma li ma nkunux hekk inġenwi li naħsbu li x-xjenza hija ħielsa mil-loġika tal-profitt u tal-kummerċ.
Rigward l-IVF huwa interessanti dak li qal Thomas W. Hilgers tal-Institute Pope Paul VI for Human Reproduction fl-USA, meta f’Symposium organizzat mill-Pontificia Accademia Pro Vita ġewwa l-Vatikan fi Frar li għadda sostna li fl-Istati Uniti huma numerużi l-każijiet fejn l-IVF clinics jippreżentaw l-IVF bħala l-unika soluzzjoni lill-koppji li jbatu b’infertilita’ mingħajr ma jagħmluhom analiżi biex jaraw il-kawżi tal-infertilita’. Infatti hu qal li ħafna mill-pazjenti li jiġu fil-kliniċi tagħhom wara li l-IVF ma tkunx irnexxiet, ikollhom il-problema tal-endometriosis li tista’ faċilment tiġi ikkurata. Biss ħadd ma jkun qalilhom b’din il-problema sabiex l-IVF tiġi ippreżentata bħala l-unika soluzzjoni. Il-kliniċi fejn jaħdem Dr Hilgers iħaddmu s-sistema tan-NaPro Technology li tipprova tmur fl-għeruq tal-problemi tal-infertilita’, liema sistema bdiet tiġi mħaddma wkoll fl-Isptar Ġenerali ta’ Għawdex. 

Ikun skorrett u inġust jekk niġġeralizzaw u ngħidu li hemm rabta bejn il-kliniċi li joffru l-IVF u dan il-qerq fil-konfront tal-koppja li għandha problemi ta’ infertilita’. Lanqas ifisser li n-NaPro Techonology kapaċi tagħti soluzzjoni dejjem. Imma hija proċedura li, b’differenza tal-IVF, tipprova tikkura l-marda mill-għeruq u mhux taqbeż il-problema u tagħti soluzzjoni. Dak li nridu ngħidu b’dawn l-eżempji huwa biss li wieħed irid dejjem ikun konxju ta’ dan il-periklu ta’ sfruttament. U l-Knisja, li ssemma’ il-vuċi tad-dgħajfa, twissi kontra kull possibilita’ ta’ sfruttament psikoloġiku u finanzjarju.

It-tentazzjoni għal soluzzjonijiet “faċli” (par. 20)

Minħabba dan ukoll l-Ittra Pastorali tistieden “sabiex jiġu megħluba tentazzjonijiet “faċli” peress li jidhru teknikament possibli” (par. 20). Il-kelma “faċli” ma tridx tittieħed il-barra mill-kuntest. B’faċli l-Isqfijiet ma jridux ifissru li m’hemmx tbatija f’dawn il-koppji li jitolbu l-IVF. Lanqas ma jidher li jridu jgħidu li t-talba tagħhom mhijiex ħierġa minn qalb muġugħa. Mill-bidu l-Isqfijiet juru l-viċinanza u s-solidarjeta’ tagħhom (par. 4). Il-faċli huwa marbut mal-fatt li wieħed jagħżel dak li hu teknikament possibli u mhux dak li huwa moralment tajjeb. Dak li huwa moralment tajjeb, f’dan il-każ li wieħed ipoġġi x-xewqa tiegħu li jsir ġenitur fit-tieni post quddiem ir-rikonoxximent tad-dinjita’ tal-embrijun uman, jista’ ikun ta’ tbatija akbar għall-koppja milli kieku timxi bil-kriterju li la x-xjenza tippermetti l-importanti li nissodisfa x-xewqa tiegħu u negħleb din id-diffikulta’ anki jekk nagħżel proċedura li ma tirrispettax id-dinjita’ tal-ħajja tal-embrijun uman. Wieħed ma għandu qatt jinsa, huwa u jaqra l-Ittra Pastorali, li qed tiġi iċċelebrata l-ħajja umana ta’ kull bniedem, anki tal-embrijun uman.

Proprju għax hemm din l-attenzjoni, l-Ittra Pastorali tħeġġeġ sabiex “isiru studji xjentifiċi serji dwar il-kawżi u l-prevenzjoni tal-infertilita’” (n.20). Anki jekk l-Istat ikollu jagħti aċċess pubbliku għall-IVF, dan ma jfissirx li qed isolvi l-problema tal-infertilita’. L-ewwel għax bħalma għidna l-IVF mhijiex kura jew terapija għall-problema. It-tieni għax il-problemi li qed iwasslu għall-infertilita’ huma ħafna u r-rispons tal-Istat għandu jkun globali jekk tassew irid jieħu għall-qalbu l-kawża ta’ dawn il-koppji. Hu magħruf li l-kawżi tal-infertilita’ huma varji: eating disoders, l-anoressija, l-obesita’, l-eżerċizzju fiżiku żejjed, it-tingiż ambjentali, it-tipjip attiv u passiv, l-istress psikoloġiku u saħansitra l-politika li pajjiż għandu fuq l-edukazzjoni sesswali, u kemm għandu politika ekonomika li ssostni l-familja. 

Il-formazzjoni tal-kuxjenza u l-Vanġelu tal-Ħajja (par. 21)

F’par. 21 l-Isqfijiet jitkellmu fuq il-formazzjoni nisranija tal-kuxjenza. Kif jgħallem il-Gaudium et spes, “il-kuxjenza hija n-nukleju sigriet u s-sakrarju tal-bniedem, fejn hu jinsab waħdu ma’ Alla, li l-vuċi tiegħu tinstmegħa fl-intimita’” (n. 16). Il-kuxjenza tinbena fuq il-Verita’ u hekk issir il-lok tal-liberta’ tal-bniedem. Bħalma jgħidu r-rgħajja spiritwali tagħna “kuxjenza morali korrettament iffurmata titlob li f’kull okkażjoni l-Kattoliċi jagħtu xhieda tal-Verita’ fl-Imħabba, dik l-imħabba li hija awtentikata mill-istess Verita’”. Il-kuxjenza hija l-post l-aktar intimu fejn il-bniedem jisma’ il-vuċi ta’ Alla. Din il-vuċi ta’ Alla hija l-istess Kelma tiegħu u l-bniedem għandu jfittex dejjem il-verita’ u t-tajjeb. La l-kuxjenza hija vuċi li l-bniedem jisma’, allura l-bniedem irid ifittex u mhux jagħżel hu stess x’inhu l-veru u x’inhu t-tajjeb. Mhuwiex il-bniedem il-kriterju tal-verita’ u tat-tjubija, imma dak li jfittex u jilqa’ il-verita’ u t-tjubija. Il-kelma “kuxjenza” saret terminu ekwivoku: hemm min b’kuxjenza jifhem il-“dak li naħseb jien” jew li l-kuxjenza hija “kif inħossni”, xi impuls sentimentali jew psikoloġiku. Meta nitkellmu mill-kuxjenza morali din hija aktar minn hekk u wieħed jeħtieġ ikun kapaċi jisma’ il-leħen ta’ Alla. Il-Maġisteru, in kwantu dak li għandu l-missjoni li jinterpreta l-Kelma ta’ Alla u jfissirha, huwa akkumpanjatur siewi li jgħin lill-bniedem jifforma sew il-kuxjenza tiegħu. L-appell tal-Isqfijiet għall-formazzjoni tal-kuxjenza huwa wkoll appell għat-teoloġi, għar-rgħajja tal-erwieħ u għal dawk li huma mdaħħla fit-tagħlim, fil-katekeżi u fil-formazzjoni tal-kuxjenzi sabiex kif tgħid l-Evangelium Vitae: “konsapevoli mill-irwol li huwa mistenni minnhom, ma jerfgħu qatt fuq spallejhom ir-responsabilita’ li jittradixxu l-verita’ u l-istess missjoni tagħhom billi jesponu ideat personali li huma kuntrarji għal Vanġelu tal-ħajja li l-Maġisteru fedelement jirriproponi u jinterpreta” (n. 82). Il-Papa Benedittu XVI, fl-Ittra enċiklika Caritas in veritate (29 ta’ Ġunju 2009), jitkellem mill-kuxjenza rieqda minħabba l-kultura diżilluża, indifferenti, li tilfet minn quddiemha l-kapaċita’ tal-meravilja u juri li l-kuxjenza teħtieġ id-dawl tar-raġuni u tal-fidi biex terġa’ issir kapaċi tara lill-bniedem: “il-fekondazzjoni in vitro, ir-riċerka fuq l-embrijuni, il-possibilita’ ta’ klonazzjoni u ibridazzjoni umana jitwieldu u jiġu mmexxija ‘il-quddiem mill-kultura attwali tad-diżilluzzjoni totali, li temmen li kixfet kull misteru, għaliex issa wasalna fl-għeruq tal-ħajja. Hawn l-assolutiżmu tat-teknika jidher fl-aqwa tiegħu. F’din it-tip ta’ kultura, il-kuxjenza hi msejħa biss biex tirrikonoxxi l-possibilitajiet tekniċi [...] Taħt dawn ix-xenarji kollha hemm kurrenti kulturali li jiċħdu d-dinjita’ tal-bniedem. Dawn il-proċeduri min-naħa tagħhom jagħti tifsira materjalistika u mekkaniċistika tal-ħajja umana. [...] Affarijiet insinifikanti huma meqjusa gravi, imma inġustizzji bla ebda preċedent huma aċċettati minn ħafna. Filwaqt li l-foqra tad-dinja jibqgħu jħabbtu fuq il-bibien tas-sinjuri, id-dinja tal-ġid qed tirriskja li ma tibqax tisma’ dan it-tħabbit, minħabba li għandha kuxjenza li m’għadhiex kapaċi tiddistingwi dak li huwa uman. Alla juri l-bniedem lill-bniedem: ir-raġuni u l-fidi jaħdmu id f’id biex juruna dak li hu tajjeb, kemm-il darba aħna nridu narawh; il-liġi naturali, fejn ir-Raġuni kreattiva tiddi, turina l-kobor tagħna, imma anki l-miżerja tagħna kemm-il darba ma nirrikonoxxux is-sejħa għat-tajjeb morali” (n. 75).

L-aħħar kelma hija ċ-ċelebrazzjoni tal-ħajja (par. 22-23)

L-Ittra Pastorali fl-aħħar żewġ paragrafi turi t-trijonf taċ-ċelebrazzjoni tal-ħajja anki f’sitwazzjoni ta’ tbatija jew ta’ kuntrast. Il-ħajja umana hija iċċelebrata minn “dawk il-koppji miżżewġa li għelbu d-diffikulta’ tal-infertilita’ billi adottaw jew aċċettaw li jkunu foster parents”. Hija ċelebrazzjoni ta’ tama li dawn il-koppji joffru lill-uliedhom u anki lill-koppji li ma jistax ikollhom tfal. Il-Pastorali ma tridx tinjora lil dawn il-qlub ġenerużi li fil-mument tat-tbatija jinfetħu biex itaffu t-tbatija ta’ ħaddieħor, li jilqgħu b’sofferenza l-kundizzjoni tagħhom imma fl-istess ħin jilqgħu f’ħajjithom il-min hu nieqes mill-imħabba tal-ġenituri. Huma ħafna dawn il-foster parents li huma xhieda ta’ kif il-ħajja umana, meta milqugħa u mhux manipulata, hija dejjem għajn ta’ ċelebrazzjoni. 
L-aħħar paragrafu tal-Ittra Pastorali jindirizza “it-tfal li twieldu mill-metodi tal-IVF” u “lill-ġenituri ta’ dawn it-tfal” (par. 23). Huwa paragrafu li jagħlaq dan id-dokument fuq iċ-ċelebrazzjoni tal-ħajja umana billi juri kif minkejja l-proċedura moralment ħażina tal-IVF, xorta l-aħħar kelma hija ċ-ċelebrazzjoni: iċ-ċelebrazzjoni tal-ħajja tat-tfal imwielda minn dan il-metodu, minkejja li huwa metodu li joffendi d-dinjita’ tal-bniedem, u li jesprimi d-dominju inġust tat-teknika fuq it-tnissil tal-bniedem. L-aħħar kelma hija l-affermazzjoni li dawn it-tfal “huma l-għożża tagħna għax jibqgħu don ta’ Alla”. Kien hemm kritika ħarxa lejn dawn il-kelmiet tal-Isqfijiet. Biss dawn il-kelmiet iridu jfissru u jirrepetu lit-tfal imnissla bl-IVF li huma mhumiex prodotti anki jekk ġew ittrattati bħala tali, li f’għajnejn Alla huma prezzjużi bħal kull bniedem ieħor u li huma don u mhux proprjeta’. Il-kritika li dawn il-kelmiet jistgħu jfixklu jew joffendu t-tfal imnissla bl-IVF hija infundata għax imkien mhuma t-tfal imnissla bl-IVF meqjusa responsabbli għal din il-proċedura (tkun ħaġa assurda għax ħadd ma jista’ jiddeċiedi fuq kif jitnissel) u anki għax dak kollu li semmejna fuq it-tliet valuri jitkellem waħdu fuq x’inhi l-verita’ dwar din il-proċedura. L-Isqfijiet infatti jtennu dak li tgħid id-Donum Vitae: “Għalkemm il-mod kif it-tnissil uman iseħħ bil-IVF u l-ET ma jistax jiġi appruvat, kull tifel li jiġi fid-dinja għandu f’kull każ jiġi milqugħ bħala don ħaj tat-Tjubija divina u għandu jiġi mrobbi bl-imħabba” (II, B, 5). Dawn il-kelmiet joffru dawl kif wieħed għandu jaqra l-istorja tat-tnissil tiegħu u ċertezza li m’għandux iħossu differenti mit-tfal imnissla b’mod naturali. Il-verita’ li huma “don ta’ Alla” tidher rebħa kontra t-tentazzjoni li l-bniedem imnissel bl-IVF iħossu skjav jew determinat minn ħaddieħor. Il-fatt li huma fir-realta’ don ta’ Alla jfakkruhom fil-verita’ li huma bnedmin liberi. Bħalma qalu l-Isqfijiet fi stqarrija li ħarġu, huma xtaqu juru “id-dinjita’ tat-tfal imwielda bil-proċess tal-IVF”. Mhijiex l-intenżjoni tal-Pastorali illi tweġġa’ lil dawn il-bnedmin. Anzi l-affermazzjoni tixtieq tiggarantixxi li huma għandhom dinjita’ li titlob li tiġi rikonoxxuta. Kieku l-Knisja għandha kontra t-tfal imnissla bl-IVF, mhix sejra targumenta b’insistenza favur id-dinjita’ tal-embrijuni umani! Proprju għax temmen fiċ-ċelebrazzjoni ta’ kull ħajja umana, il-Pastorali trid tiċċelebra l-ħajja umana ta’ kull bniedem.

Il-Pastorali tixtieq li anki fil-ħajja tal-ġenituri li kellhom it-tfal bl-IVF tittrijonfa ċ-ċelebrazzjoni. Il-fini ma jiġġustifikax il-mezzi u minkejja l-ferħ tal-wasla tat-tarbija tant mixtieqa, din iċ-ċelebrazzjoni tibqa’ fqira jekk il-ġenituri jibqgħu ma jirrikonoxxux ukoll dawk uliedhom li intilfu fil-proċess tal-IVF, jiġifieri dawk l-embrijuni li intilfu fil-proċedura għax, per eżempju, ma impjantawx ruħhom. Bħalma għidna hu argument fallaċi li wieħed iqabbel din it-telfa mat-telfien tal-embrijun f’dak li jissejjaħ abort naturali jew spontanju meta l-embrijun jitnissel b’mod naturali. Huwa biss meta jirrikonċiljaw ruħhom “magħhom infushom u mas-sejħa u l-missjoni tagħhom ta’ ġenituri” li jistgħu jaslu biex jiċċelebraw il-ħajja umana. Huwa biss meta jirrikonoxxu lilhom infushom bħala l-ġenituri ta’ dawn l-ulied l-oħra, meta jammettu li l-proċess li għażlu mar kontra d-dinjita’ tal-embrijuni mnissla, li jistgħu tassew jiskopru mill-ġdid kif jiċċelebraw il-ħajja umana. Dak li sar, sar u jkun inutli li wieħed jidħol fir-rimors li ma jbiddel xejn. It-ton tal-Ittra Pastorali mhu dak li jikkundanna l-persuni imma l-għemil tagħhom, u b’imħabba appuntu “pastorali” tiġi indikata l-ferita sabiex tkun tista’ tiġi imdewwija fil-loġika tal-Imgħallem li qal li hija l-Verita’ li teħles lill-bniedem (cf. Ġw 8,32). It-triq tar-rikonċiljazzjoni hija t-triq tal-fejqan, li tagħmel possibli li dawn l-istess ġenituri jimpenjaw ruħhom biex jiċċelebraw il-ħajja umana ta’ kull bniedem.      
